
EKSPORT-LOGISTIKA INFRATUZILMASI 

Annotatsiya. Mazkur maqolada eksport-logistika infratuzilmasi samaradorligiga ta’sir etuvchi asosiy omillar, jumladan, 
transport infratuzilmasi sifati, bojxona va chegara tartib-taomillari, logistika xizmatlari, raqamlashtirish hamda multimodal 
transport tizimlarining o‘rni tahlil qilingan. Logistika samaradorligini baholovchi xalqaro ko‘rsatkichlar – Logistika sama-
radorligi indeksi (LPI), Muntazam dengiz qatnovi bo‘yicha o‘zaro bog‘liqlik indeksi (LSCI) hamda Savdoni yengillashti-
rish ko‘rsatkichlari (TFI) asosida eksport-logistika infratuzilmasining samaradorligi baholangan. Shuningdek, Singapur, 
Germaniya, Niderlandiya, Janubiy Koreya va Xitoyning ilg‘or tajribalari qiyosiy tahlil qilinib, ularni O‘zbekiston sharoitida 
qo‘llash bo‘yicha ilmiy-amaliy xulosalar va takliflar ishlab chiqilgan.

Kalit so‘zlar: eksport-logistika infratuzilmasi, logistika samaradorligi, Logistika samaradorligi indeksi (LPI), Muntazam 
dengiz qatnovi bo‘yicha o‘zaro bog‘liqlik indeksi (LSCI), Savdoni yengillashtirish ko‘rsatkichlari (TFI), multimodal trans-
port, raqamli logistika, Smart Port, logistika siyosati.

Аннотация. В данной статье исследованы основные факторы, влияющие на эффективность экспортно-
логистической инфраструктуры, включая качество транспортной инфраструктуры, таможенные и пограничные 
процедуры, логистические услуги, цифровизацию и развитие мультимодальных транспортных систем. 
Эффективность экспортно-логистической инфраструктуры оценена на основе международных показателей: 
Индекса эффективности логистики (LPI), Индекса связанности линейного морского судоходства (LSCI) и Индекса 
содействия торговле (TFI). Кроме того, проведён сравнительный анализ передового опыта Сингапура, Германии, 
Нидерландов, Республики Корея и Китая, а также разработаны научно-практические выводы и рекомендации по 
его применению в условиях Узбекистана.

Ключевые слова: экспортно-логистическая инфраструктура, эффективность логистики, Индекс эффективности 
логистики (LPI), Индекс связанности линейного морского судоходства (LSCI), Индекс содействия торговле (TFI), 
мультимодальный транспорт, цифровая логистика, Smart Port, логистическая политика.

Abstract. This article examines the main factors affecting the efficiency of export logistics infrastructure, including the 
quality of transport infrastructure, customs and border procedures, logistics services, digitalization, and the development 
of multimodal transport systems. The efficiency of export logistics infrastructure is assessed using internationally recog-
nized indicators, namely the Logistics Performance Index (LPI), the Liner Shipping Connectivity Index (LSCI), and the 
Trade Facilitation Indicators (TFI). In addition, a comparative analysis of the best practices of Singapore, Germany, the 
Netherlands, South Korea, and China is conducted, and scientific and practical conclusions and recommendations for 
their application in Uzbekistan are proposed.

Keywords: export logistics infrastructure, logistics efficiency, Logistics Performance Index (LPI), Liner Shipping Connec-
tivity Index (LSCI), Trade Facilitation Indicators (TFI), multimodal transport, digital logistics, Smart Port, logistics policy.

K I R I S H
Xalqaro ishlab chiqarish va qiymat zanjirlarining kengayishi hamda tashqi savdo hajmlarining ortib borishi 

eksport-logistika infratuzilmasini mamlakatlar iqtisodiy rivojlanishining strategik omillaridan biriga aylantirdi. 
Raqamlashtirish chuqurlashgan sharoitda mamlakatlarning xalqaro bozorlardagi raqobatbardoshligi ishlab 
chiqarish salohiyati bilan emas, balki mahsulotlarni tashqi bozorlarga tezroq, xavfsiz, belgilangan vaqtda 
va minimal xarajatlar bilan yetkazib berish imkoniyatlari bilan ham belgilanadi. Shu sababli eksport-logistika 
infratuzilmasining rivojlanish darajasi eksport hajmi, tashqi savdo samaradorligi, investitsion jozibadorlik va 
iqtisodiy o‘sish sur’atlariga bevosita ta’sir ko‘rsatuvchi muhim omil sifatida qaraladi.

Eksport-logistika infratuzilmasi eksport faoliyatini uzluksiz tashkil etishga xizmat qiluvchi transport 

tarmoqlari (avtomobil, temir yo‘l, havo va dengiz transporti), portlar, aeroportlar, logistika markazlari, ombor 
xo‘jaliklari, bojxona terminallari, axborot-kommunikatsiya texnologiyalari, multimodal transport tizimlari hamda 
eksportni qo‘llab-quvvatlovchi institutsional mexanizmlar majmuasini qamrab oladi. Mazkur infratuzilma 
mahsulotlarning ishlab chiqaruvchidan xorijiy iste’molchigacha bo‘lgan harakatini uzluksiz tashkil etish, 
logistika xarajatlarini optimallashtirish, transport operatsiyalarining ishonchliligini ta’minlash hamda yetkazib 
berish muddatlarini qisqartirish orqali tashqi savdo samaradorligini oshirishga xizmat qiladi. So‘nggi yillarda 
logistika tizimlarini raqamlashtirish, sun’iy intellekt, IoT (buyumlar interneti), blokcheyn va “Yagona darcha” 
kabi texnologiyalarning keng joriy etilishi eksport-logistika infratuzilmasining sifat jihatidan yangi bosqichga 
ko‘tarilishiga imkon yaratmoqda.

Mazkur maqolaning maqsadi eksport-logistika infratuzilmasining iqtisodiy mohiyati va samaradorligini 
tavsiflovchi nazariy yondashuvlarni umumlashtirish, logistika infratuzilmasi samaradorligini oshirish bo‘yicha 
Singapur, Germaniya, Niderlandiya, Janubiy Koreya va Xitoy kabi davlatlarning ilg‘or tajribalarini qiyosiy 
tahlil qilish hamda ularning O‘zbekiston eksport-logistika tizimini rivojlantirishda qo‘llash imkoniyatlarini ilmiy 
asoslashdan iborat.

M A V Z U G A  O I D  A D A B I Y O T L A R  S H A R H I
Eksport-logistika infratuzilmasining iqtisodiy o‘sish va tashqi savdo rivojlanishidagi o‘rni xalqaro 

tashkilotlar, xorijiy olimlar hamda milliy tadqiqotchilar tomonidan keng o‘rganilgan. Ilmiy adabiyotlarda logistika 
infratuzilmasining sifati, transport tizimining rivojlanganligi, bojxona va chegara boshqaruvi samaradorligi, 
raqamlashtirish darajasi hamda logistika xizmatlarining sifati mamlakat eksport salohiyati va xalqaro 
raqobatbardoshligiga bevosita ta’sir ko‘rsatishi ta’kidlanadi.

Xalqaro tashkilotlar hisobotlari orasida Jahon bankining Logistics Performance Index (LPI) — Logistika 
samaradorligi indeksi logistika samaradorligini baholashning asosiy manbalaridan biri hisoblanadi. LPI logistika 
samaradorligini bojxona rasmiylashtiruvi, savdo va transport infratuzilmasi sifati, xalqaro yuk tashishni tashkil 
etish qulayligi, logistika xizmatlari sifati, yuklarni kuzatish imkoniyati hamda yuklarni o‘z vaqtida yetkazib berish 
kabi oltita ko‘rsatkich asosida baholaydi. 2025-yilda taqdim etilgan yangilangan LPI 2.0 metodologiyasi ekspert 
so‘rovlari asosidagi yondashuvdan voz kechib, real yuk jo‘natmalari ma’lumotlariga asoslangan tizimga o‘tgan 
[1].

Iqtisodiy hamkorlik va taraqqiyot tashkiloti (IHTT) tomonidan ishlab chiqilgan savdoni yengillashtirish 
ko‘rsatkichlari savdo jarayonlarini soddalashtirish, bojxona tartib-taomillarini raqamlashtirish va institutsional 
islohotlarning tashqi savdo xarajatlarini kamaytirishdagi rolini asoslaydi. IHTT tadqiqotlariga ko‘ra, transport 
va logistika infratuzilmasining rivojlanishi bilan bir qatorda samarali bojxona boshqaruvi va “Yagona darcha” 
tizimining joriy etilishi eksport operatsiyalarining tezlashishiga hamda logistika xarajatlarining kamayishiga 
xizmat qiladi [2].

BMT Savdo va taraqqiyot konferensiyasi (UNCTAD)ning “Dengiz transporti sharhi” hisobotlarida dengiz 
transporti, port infratuzilmasi hamda Muntazam dengiz qatnovi bo‘yicha o‘zaro bog‘liqlik indeksi (Liner Shipping 
Connectivity Index — LSCI) xalqaro savdoni rivojlantirishning muhim omillari sifatida e’tirof etiladi. Hisobotlarda 
portlar va multimodal logistika markazlarini modernizatsiya qilish eksport hajmini oshirish, transport-logistika 
xarajatlarini kamaytirish hamda mamlakatlarning global qiymat zanjirlariga integratsiyalashuvini jadallashtirishga 
xizmat qilishi ta’kidlanadi [3].

Portugal-Perez va Wilson transport infratuzilmasi hamda savdoni yengillashtirish bo‘yicha islohotlarning 
eksport ko‘rsatkichlariga ta’sirini tahlil qilib, “qattiq” (yo‘llar, portlar, temir yo‘llar) va “yumshoq” (bojxona, 
institutsional boshqaruv) infratuzilmaning eksport samaradorligini oshirishda muhim rol o‘ynashini asoslagan 
bo‘lib, logistika infratuzilmasiga yo‘naltirilgan investitsiyalar eksport hajmini sezilarli oshirishini ta’kidlaganlar 
[4].

Martí, Puertas va García logistika samaradorligi va eksport o‘rtasidagi bog‘liqlikni ssenariy tahlili asosida 
baholab, logistika infratuzilmasi rivojlangan mamlakatlar tashqi bozorlarda yuqori raqobatbardoshlikka ega 
ekanligini ko‘rsatganlar [5].

Bensassi va hammualliflar transport infratuzilmasi sifati mamlakatlarning nisbiy ustunligini shakllantirishda 
muhim omil ekanligini asoslab, avtomobil va temir yo‘l tarmoqlari, portlar hamda logistika markazlarini 
rivojlantirish eksport diversifikatsiyasiga ijobiy ta’sir ko‘rsatishini aniqlaganlar [6].

Logistika va ta’minot zanjiri boshqaruvi bo‘yicha nazariy asoslar Christopher, Bowersox, Coyle va boshqalar 
tadqiqotlarida logistika infratuzilmasini transport, ombor xo‘jaligi, axborot tizimlari, logistika markazlari va 
institutsional boshqaruvning o‘zaro bog‘langan majmuasi sifatida talqin qilinib, uning samaradorligi transport 
xarajatlari, yetkazib berish muddati, xizmat sifati va ta’minot zanjiri ishonchliligi orqali namoyon bo‘lishi qayd 
etilgan [7], [8], [9].

T A D Q I Q O T  M E T O D O L O G I YA S I
Mazkur maqolada eksport-logistika infratuzilmasi samaradorligini oshirish bo‘yicha xorijiy davlatlar 

tajribasini o‘rganish hamda ularni O‘zbekiston sharoitiga moslashtirish imkoniyatlarini baholash maqsadida 
iqtisodiy tadqiqot usullaridan foydalanildi. Tadqiqotning axborot bazasini Jahon banki (World Bank), Birlashgan 
Millatlar Tashkilotining Savdo va taraqqiyot bo‘yicha konferensiyasi (UNCTAD), Iqtisodiy hamkorlik va taraqqiyot 
tashkiloti (IHTT), Jahon savdo tashkiloti (JST), Osiyo taraqqiyot banki (OTB), O‘zbekiston Respublikasi Milliy 
statistika qo‘mitasi hamda boshqa rasmiy statistik manbalar ma’lumotlari tashkil etdi.

Maqolada qiyosiy tahlil metodidan eksport-logistika infratuzilmasi rivojlangan xorijiy davlatlarni o‘zaro 
taqqoslashda foydalanildi. Ushbu metod orqali logistika infratuzilmasining rivojlanish darajasi, transport 
tarmoqlari sifati, port va logistika markazlari faoliyati, bojxona boshqaruvi, raqamli logistika texnologiyalarining 
joriy etilishi hamda eksport ko‘rsatkichlari qiyosiy baholandi. Shuningdek, ilg‘or xorijiy tajribalarning umumiy va 
o‘ziga xos jihatlari aniqlanib, ularni O‘zbekiston amaliyotida qo‘llash imkoniyatlari asoslandi.

Tahliliy yondashuv yordamida eksport-logistika infratuzilmasining tarkibiy elementlari va ularning eksport 
samaradorligiga ta’siri tizimli ravishda o‘rganildi. Xalqaro tashkilotlar hisobotlari hamda ilmiy adabiyotlarda 
keltirilgan nazariy qarashlar umumlashtirilib, logistika infratuzilmasining samaradorligini belgilovchi asosiy 
omillar, jumladan, transport infratuzilmasi sifati, logistika xizmatlari darajasi, bojxona rasmiylashtiruvi, 
raqamlashtirish, multimodal tashuvlar va logistika markazlarining o‘rni tahlil qilindi.

Statistik tahlil metodlari yordamida eksport-logistika infratuzilmasi samaradorligini tavsiflovchi asosiy 
ko‘rsatkichlar — Logistika samaradorligi indeksi (LPI), tashqi savdo hajmi, eksport o‘sish sur’atlari, logistika 
xarajatlari, transport infratuzilmasi sifati hamda boshqa makroiqtisodiy ko‘rsatkichlar dinamikasi o‘rganildi. 
Statistik ma’lumotlarni umumlashtirish, guruhlash, taqqoslash va dinamik tahlil usullari orqali logistika 
infratuzilmasi samaradorligi bilan eksport natijalari o‘rtasidagi bog‘liqlik baholandi.

T A H L I L  V A  N A T I J A L A R
Eksport-logistika infratuzilmasining samaradorligi mavjud infratuzilmadan foydalanish natijasida eksport 

operatsiyalarini minimal vaqt va xarajatlar bilan, yuqori xizmat sifati hamda ishonchlilik asosida amalga oshirish 
darajasini ifodalaydi. Ilmiy adabiyotlarda ushbu samaradorlik odatda transport va savdo infratuzilmasining sifati, 
bojxona rasmiylashtiruvi samaradorligi, logistika xizmatlari sifati, xalqaro yuk tashishni tashkil etish qulayligi, 
yuklarni kuzatish va monitoring qilish imkoniyatlari hamda yetkazib berishning o‘z vaqtida amalga oshirilishi 
kabi ko‘rsatkichlar orqali baholanadi.

Jahon bankining hisobotlariga ko‘ra, logistika tizimi samaradorligining ortishi rivojlanayotgan 
mamlakatlarning global ta’minot zanjirlariga tezroq integratsiyalashishiga, eksport xarajatlarini kamaytirishga 
va xalqaro savdoda yuqori raqobat ustunligiga erishishga olib keladi.

O‘zbekiston dengiz portlariga to‘g‘ridan to‘g‘ri chiqish imkoniyatiga ega emas, shuning uchun transport 
koridorlarini diversifikatsiya qilish, multimodal logistika markazlarini rivojlantirish, bojxona jarayonlarini 
soddalashtirish va raqamli logistika texnologiyalarini keng joriy etish eksport salohiyatini oshirishning ustuvor 
yo‘nalishlaridan biri hisoblanadi. Eksport-logistika infratuzilmasi samaradorligini oshirishning institutsional, 
tashkiliy va texnologik mexanizmlarini xorijiy davlatlar tajribasi bilan o‘zaro taqqoslash hamda ularning amaliy 
natijalarini O‘zbekiston sharoitiga moslashtirish zarur.

LPI logistika tizimining samaradorligini baholashda eng ko‘p qo‘llaniladigan xalqaro ko‘rsatkichlardan biri 
hisoblanadi. Dastlab 2007-yilda Jahon banki tomonidan joriy etilgan ushbu indeks 2023-yilda metodologik 
jihatdan takomillashtirildi, 2025-yilda esa LPI 2.0 yangi metodologiyasi taqdim etildi va jami ko‘rsatkichlar 21 
taga yetdi. Yangi metodologiyada ekspertlar fikri bilan bir qatorda dengiz, havo va pochta tashuvlari bo‘yicha 
real operatsion ma’lumotlardan foydalanilishi logistika samaradorligini yanada obyektiv baholash imkonini 
beradi [1].

6 ta asosiy ko‘rsatkich – har bir transport turi bo‘yicha to‘g‘ridan to‘g‘ri transport aloqalari hamda import 
jarayonining vaqt samaradorligini baholaydi.

15 ta yordamchi ko‘rsatkich – dengiz transportidagi raqobat muhiti, tranzit portlariga qaramlik darajasi, 
elektron tijorat uchun pochta logistikasi samaradorligi hamda dengizga chiqish imkoniyati bo‘lmagan 
rivojlanayotgan davlatlar uchun transport koridorlari faoliyatini chuqurroq tahlil qilish imkonini beradi.

Logistika samaradorligi yuqori bo‘lgan mamlakatlarda eksport hajmi va tashqi savdo raqobatbardoshligi 
sezilarli darajada yuqori ekanligi empirik jihatdan isbotlangan [4], [5].

Eksport-logistika infratuzilmasining samaradorligi faqat transport obyektlari bilan belgilanmaydi. Bojxona 
boshqaruvi, tartibga solish sifati va institutsional muhit ham eksport xarajatlariga sezilarli ta’sir ko‘rsatadi. 
IHTT tomonidan ishlab chiqilgan savdoni yengillashtirish ko‘rsatkichlari savdoni yengillashtirish siyosatining 
samaradorligini baholovchi kompleks ko‘rsatkichlar tizimidir. IHTT tadqiqotlari shuni ko‘rsatadiki, savdoni 

yengillashtirish bo‘yicha kompleks islohotlar eksport va import xarajatlarini kamaytiradi, chegara orqali yuklarni 
o‘tkazish vaqtini qisqartiradi hamda, ayniqsa, rivojlanayotgan mamlakatlarda kichik va o‘rta biznesning xalqaro 
bozorlarga kirish imkoniyatlarini kengaytiradi [2].

Jahon amaliyoti shuni ko‘rsatadiki, eksport-logistika infratuzilmasining yuqori samaradorligi transport 
obyektlarini rivojlantirish bilan birga logistika siyosatining kompleksligi, raqamlashtirish darajasi, bojxona 
boshqaruvi samaradorligi hamda davlat va xususiy sektor hamkorligining rivojlanganligi bilan ham belgilanadi. 
Singapur, Germaniya, Niderlandiya, Janubiy Koreya va Xitoy tajribasi logistika infratuzilmasini rivojlantirish 
bo‘yicha eksport raqobatbardoshligini oshirishga xizmat qiluvchi strategiyalarga yo‘naltirilgan.

Singapur porti dunyodagi eng yirik konteyner markazlaridan biri bo‘lib, IoT (buyumlar interneti), sun’iy 
intellekt va avtomatlashtirilgan terminal texnologiyalaridan keng foydalanadi. Singapur logistika siyosatining 
asosiy yo‘nalishi port infratuzilmasini modernizatsiya qilish, bojxona jarayonlarini to‘liq raqamlashtirish hamda 
“TradeNet” yagona elektron platformasi orqali barcha eksport-import operatsiyalarini integratsiyalashdan 
iborat. Singapur tajribasi shundan iboratki, mamlakatda bojxona rasmiylashtiruvi asosan elektron shaklda 
amalga oshiriladi, bu esa hujjatlar aylanishini soddalashtirib, yuklarni rasmiylashtirish vaqtini sezilarli darajada 
qisqartirgan. Natijada mamlakat logistika samaradorligi bo‘yicha dunyoning yetakchi davlatlari qatorida turib, 
eksportning yuqori sur’atlarda rivojlanishini ta’minlamoqda [10].

Germaniya logistika siyosati transport tarmoqlarini o‘zaro integratsiyalash, multimodal tashuvlarni 
rivojlantirish hamda Industrie 4.0 konsepsiyasini logistika va ta’minot zanjiri boshqaruviga joriy etishga 
asoslangan. Mamlakatda avtomobil, temir yo‘l, ichki suv yo‘llari va dengiz transporti yagona logistika tizimi 
sifatida faoliyat yuritadi. Bunday integratsiya yuklarni tashishda transport turlarini optimal kombinatsiyalash, 
logistika xarajatlarini kamaytirish va yetkazib berish muddatlarini qisqartirish imkonini beradi [11].

Niderlandiyaning Rotterdam porti Yevropaning eng yirik dengiz porti bo‘lib, qit’aning asosiy logistika 
“xabi” sifatida shakllangan. Portning rivojlangan multimodal infratuzilmasi, raqamli boshqaruv tizimlari va 
avtomatlashtirilgan terminal texnologiyalari Niderlandiyaning eksport salohiyatini oshirish, tranzit yuk oqimlarini 
ko‘paytirish hamda Yevropa ta’minot zanjirlaridagi strategik mavqeini mustahkamlashga xizmat qilmoqda. 
Portlarda raqamli boshqaruv, avtomatlashtirilgan konteyner terminallari va “Port Community System” 
platformasi qo‘llanilishi yuklarni qayta ishlash samaradorligini oshirgan. Mazkur yondashuv Niderlandiyani 
Yevropa Ittifoqining asosiy logistika “xabi”ga aylantirgan [12].

UNCTAD ma’lumotlariga ko‘ra, Janubiy Koreya dengiz transporti bog‘liqligi (LSCI) bo‘yicha dunyoning 
eng yuqori ko‘rsatkichlarga ega mamlakatlar guruhiga kiradi. Janubiy Koreyada logistika siyosati “Smart 
Port” konsepsiyasi asosida shakllangan. Eng yirik portlardan bo‘lgan Busan portida sun’iy intellekt, IoT, 5G 
va Big Data texnologiyalari asosida yuk oqimlarini boshqarish tizimlari joriy etilgan. Port operatsiyalarining 
avtomatlashtirilishi, konteynerlarni real vaqt rejimida kuzatish va logistika jarayonlarini raqamlashtirish eksport 
operatsiyalarining tezkorligi hamda ishonchliligini oshirdi [13].

Xitoy bugungi kunda dengiz transporti bog‘liqligi va yuk tashish hajmi bo‘yicha dunyoda yetakchi o‘rinni 
egallaydi. Xitoy logistika siyosatining asosiy xususiyati transport koridorlari va logistika infratuzilmasiga yirik 
investitsiyalar yo‘naltirilgani bilan ajralib turadi. “Bir makon – bir yo‘l” tashabbusi doirasida temir yo‘l magistrallari, 
dengiz portlari, quruqlik logistika markazlari va xalqaro transport yo‘laklari rivojlantirilmoqda. Shu bilan birga, 
bojxona tizimining raqamlashtirilishi, erkin iqtisodiy zonalar tashkil etilishi va elektron tijorat logistikasining 
rivojlanishi eksport hajmining barqaror o‘sishiga xizmat qilmoqda.

Rivojlangan va eksportga yo‘naltirilgan iqtisodiyotga ega davlatlar tajribasi eksport-logistika infratuzilmasiga 
yo‘naltirilgan investitsiyalar mamlakat eksport salohiyatini sezilarli darajada oshirishini ko‘rsatmoqda. Mazkur 
tajribalar logistika infratuzilmasini rivojlantirish eksport raqobatbardoshligini oshirishning muhim sharti ekanligini 
tasdiqlaydi. Ushbu mamlakatlar tajribalarini qiyosiy tahlil qilamiz (1-rasm).



M U H A N D I S L I K  VA  I Q T I S O D I Y O T

289

2026-yil, iyul.  № 7-son

1-rasm. Mamlakatlar tajribalarini qiyosiy tahlili

Qiyosiy tahlil natijalari shuni ko‘rsatadiki, eksport-logistika infratuzilmasining yuqori samaradorligiga 
erishgan davlatlarda logistika siyosati uchta ustuvor yo‘nalishga tayangan:
•	 logistika infratuzilmasiga uzoq muddatli strategik investitsiyalar; 
•	 bojxona va logistika xizmatlarini to‘liq raqamlashtirish; 
•	 davlat va xususiy sektor hamkorligi asosida multimodal transport tizimlarini rivojlantirish. 

O‘zbekiston uchun ham mazkur yo‘nalishlarni izchil amalga oshirish, xalqaro transport koridorlarini 
kengaytirish, logistika markazlarini yagona raqamli platforma asosida integratsiyalash hamda zamonaviy 
logistika texnologiyalarini joriy etish eksport xarajatlarini kamaytirish, tashqi bozorlarga chiqish imkoniyatlarini 
kengaytirish va milliy mahsulotlarning xalqaro raqobatbardoshligini oshirishning muhim shartlaridan biri 
hisoblanadi.

Rivojlangan davlatlar tajribasi bilan taqqoslaganda, O‘zbekistonda multimodal logistika tizimlarining yetarli 
darajada rivojlanmagani, logistika markazlari o‘rtasidagi integratsiyaning sustligi, ombor infratuzilmasining 
cheklanganligi hamda logistika jarayonlarida sun’iy intellekt, IoT va Big Data texnologiyalaridan foydalanish 
darajasining nisbatan pastligi kuzatiladi. Shuningdek, xalqaro transport yo‘laklarining cheklanganligi va ayrim 
chegara punktlarida rasmiylashtirish jarayonlarining davomiyligi eksport logistikasining samaradorligiga salbiy 
ta’sir ko‘rsatmoqda.

O‘zbekistonda so‘nggi yillarda transport-logistika infratuzilmasini rivojlantirish, xalqaro transport 
koridorlarini diversifikatsiya qilish, bojxona tartib-taomillarini soddalashtirish hamda logistika markazlarini tashkil 
etish bo‘yicha qator islohotlar amalga oshirilmoqda. “Yagona darcha” tizimi, elektron deklaratsiyalash, bojxona 
xizmatlarini raqamlashtirish va yangi logistika markazlarini barpo etish eksportni qo‘llab-quvvatlashga xizmat 
qilmoqda. Biroq mamlakatning dengiz portlariga bevosita chiqish imkoniyatining mavjud emasligi transport 
xarajatlarining yuqoriligiga va tashqi bozorlarga yetib borish muddatining uzayishiga sabab bo‘lmoqda.

X U L O S A  V A  T A K L I F L A R
Mazkur tadqiqot natijalari shuni ko‘rsatdiki, eksport-logistika infratuzilmasining samaradorligi mamlakat 

eksport salohiyati va xalqaro raqobatbardoshligini belgilovchi muhim omillardan biridir. Jahon bankining 
Logistika samaradorligi indeksi (LPI), BMTning Savdo va taraqqiyot bo‘yicha konferensiyasining muntazam 
dengiz qatnovi bo‘yicha o‘zaro bog‘liqlik indeksi (LSCI) hamda IHTTning savdoni yengillashtirish ko‘rsatkichlari 
(TFIs) logistika infratuzilmasining rivojlanish darajasi bilan eksport hajmi o‘rtasida bevosita bog‘liqlik mavjudligini 
tasdiqlaydi. Logistika infratuzilmasi rivojlangan davlatlarda yuklarni yetkazib berish muddati qisqargan, logistika 
xarajatlari kamaygan va global ta’minot zanjirlariga integratsiyalashuv darajasining yuqoriligi aniqlandi.

Xorijiy tajriba tahlili shuni ko‘rsatadiki, logistika infratuzilmasi samaradorligiga erishishda yagona universal 
model mavjud emas, biroq muvaffaqiyatli davlatlar tajribasida bir qator umumiy qonuniyatlar shakllangan. 
O‘zbekistonda multimodal logistika tizimlarini rivojlantirish, logistika markazlarini o‘zaro integratsiyalash, 
raqamli logistika platformalarini keng joriy etish hamda xalqaro transport koridorlarini diversifikatsiya qilish 
yo‘nalishlarida qo‘shimcha chora-tadbirlarni amalga oshirish zarur.

Tadqiqot natijalari asosida quyidagi takliflarni ilgari surish maqsadga muvofiq:
•	 milliy logistika strategiyasini LPI ko‘rsatkichlari asosida shakllantirish. Har bir LPI komponenti bo‘yicha 

maqsadli indikatorlar ishlab chiqilib, ularning bajarilishi muntazam monitoring qilinishi lozim; 
•	 multimodal transport infratuzilmasini rivojlantirish. Temir yo‘l, avtomobil, havo va xalqaro tranzit yo‘nalish-

larini yagona logistika tizimiga integratsiyalash eksport xarajatlarini kamaytirishga xizmat qiladi; 
•	 logistika markazlari va quruqlik portlari (Dry Ports) tarmog‘ini kengaytirish. Xalqaro transport koridorlari 

bo‘ylab zamonaviy logistika markazlarini tashkil etish eksport yuklarini konsolidatsiya qilish va qayta taq-
simlash samaradorligini oshiradi; 

•	 bojxona va chegara jarayonlarini to‘liq raqamlashtirish. “Yagona darcha”, elektron hujjat aylanishi, xav-
flarni avtomatik boshqarish tizimlari va oldindan elektron deklaratsiyalash mexanizmlarini keng joriy etish 
tavsiya etiladi; 

•	 Smart Logistics texnologiyalarini keng qo‘llash. Sun’iy intellekt (AI), Buyumlar interneti (IoT), Big Data, 
blokcheyn va raqamli egizak (Digital Twin) texnologiyalarini transport va logistika boshqaruviga bosqich-
ma-bosqich integratsiya qilish zarur; 

•	 davlat-xususiy sheriklikni (PPP) kengaytirish. Logistika infratuzilmasini modernizatsiya qilishda xususiy 
investitsiyalarni jalb etish, logistika parklarini barpo etish va zamonaviy terminal infratuzilmasini rivojlantir-
ish mexanizmlarini takomillashtirish maqsadga muvofiq; 

•	 xalqaro transport koridorlarini diversifikatsiya qilish. Transkaspiy xalqaro transport yo‘lagi, Xitoy–Qirg‘izis-
ton–O‘zbekiston temir yo‘li hamda Janubiy Osiyo yo‘nalishlaridan samarali foydalanish eksport geografi-
yasini kengaytirishga xizmat qiladi. 

